Urak eta klima

Nafarroako ibaiak
Nafarroatik igarotzen diren ibai gehienek Ebrora edo Ebroren ibaiadarretara isurtzen dituzte urak. Ebro ibaia. Ibai luzea eta emari handikoa da. Foru Komunitateko hegoaldea zeharkatzen du.

Ebroren ibaiadarrak. Mendilerroetan sortzen dira. Emari handiko ibaiak dira; besteak beste, Arga, Ega eta Aragoi. Nafarroatik igarotzen diren ibai batzuek Bizkaiko golkora isurtzen dituzte urak; besteak beste, Bidasoak eta Urumeak.

Nafarroako lurraldea Ebro ibaiak eta Ebroren ibaiadarrek zeharkatzen dute, batez ere.

Nafarroako urtegiak

Nafarroako Foru Komunitateko ibaietan urtegi asko eraiki dituzte; urtegi hauek, besteak beste:

Aragoi ibaian, Esako urtegia dago. Irati ibaian, hainbat urtegi eraiki dituzte; besteak beste, hauek: Itoitz eta Irabia. Salado ibaian, Allotz izeneko urtegia dago. Arga ibaian, Eugiko urtegia dago.

Urtegi horietako ura gauza hauetarako erabiltzen da, besteak beste: ureztatzeko, gizakiek kontsumitzeko eta energia elektrikoa sortzeko. Horrez gain, zenbait urtegitan uretako

kirolak egiten dituzte; esate baterako, Esan eta Allotzen.

Nafarroako klima

Nafarroan, mendiko klima eta ordokietako klima ez dira berdinak. 

Ordokietako klima. Udan, bero handia egiten du, eta neguan, berriz, hotz. Euri gutxi-gutxi egin ohi du; batez ere, udan.

Mendiko klima. Ordokietan baino askoz tenperatura hotzagoa izan ohi dute mendietan urte osoan, eta euri asko egiten

du. Horrez gain, neguan elurra ere egiten du. 
Mendiko klima ordokietako klima baino hotzagoa eta euritsuagoa da.

Landaredia eta fauna

Landaredia

Landaredia mota batekoa edo bestekoa da toki bakoitzeko erliebearen eta klimaren arabera.

Horregatik, ez dira berdinak Nafarroako mendietako eta ordokietako landareak.

Mendietako landaredia. Landare ugari dago, maiz egiten baitu euria. Gailurretan,

larreak, pinuak eta izeiak daude. Hegaletan eta ibarretan hariztiak, pagadiak eta sastrakak hazten dira; besteak beste, txilarra eta ote zuria.
Ordokietako landaredia. Landare gutxiago daude, euri gutxi egiten baitu. Artadiak, pinudiak eta lehorrera moldatutako zenbait landare daude: ezkaia, erromeroa...

 Fauna

Nafarroako Foru Komunitatean, animalia batzuk mendietan bizi dira, eta besteak, ordokietan baino ez.

Mendietako fauna. Hegaztiak –ugatza, okil beltza eta basoilarra, esaterako– eta ugaztunak –sarrioa eta marmota, adibidez– bizi dira. 
Ordokietako fauna. Hegaztiak –pagausoa, lertxun hauskara eta ganga– eta ugaztunak–lepazuria eta azeria, kasu– bizi dira.

Eremu babestuak

Nafarroako paisaia batzuek balio handiko erliebeak, landareak eta animaliak dituztenez, babestuta daude.

Eremu babestu horietako batzuk dira hiru hauek: Bertizko natura-parkea. Pagadiak, hariztiak, iratzeak, txilarrak eta ahabiak daude parkean. Zenbait animalia ere bizi dira bertan; besteak beste, garrapoa eta okil handia.

Kodes mendilerroa. Karrasken, pagoen eta haritzen basoak daude. Animaliak ere badira; esaterako, sai zuria, zapelatz liztorjalea eta mirotz zuria.

Pitillasko aintzira. Hainbat animalia bizi dira bertan; adibidez, txori zezena, lertxun hauskara eta apo ezproidun arrunta. Landareak ere badira; besteak beste, lezkak, ihiak, espartzua eta erromeroa.

